В.У.Дабранская

Прастудныя захворванні

(пазакласныя заняткі па курсу “Здаровы лад жыцця”

ў пачатковай школе)

Мэта: сфарміраваць першапачатковыя ўяўленні пра прастудныя захворванні, іх прыметы, меры папярэджання; пашырыць веды вучняў пра лекі і лекавыя расліны, іх уздзеянне на арганізм чалавека; вучыць асцярожна абыходзіцца з лекамі; выхоўваць пачуццё ўзаемадапамогі і спачування блізкаму.

Абсталяванне: малюнкі лекавых раслін, касцюмы доктара Пілюлькіна і Нязнайкі, тэрмометр, марлевая павязка, набор лекаў, сігнальныя карткі, плакаты з правіламі, рэцэпты-сюрпрызы. 

Ход заняткаў:

Настаўнік: - Добры дзень! Вітаю вас, дарагія дзеці! А ведаеце, якое гэта чароўнае слова – ВІТАЮ?! Яно паходзіць ад старжытнага лацінскага слова Vita, што значыць – ЖЫЦЦЁ. Калі я гавару вам “Вітаю!”, я жадаю, каб кожны з вас быў ЖЫВЫ і ЗДАРОВЫ.

Асабліва важна ведаць пра тое, як захаваць здароўе ў халодную пару года, калі многія люддзі хварэюць на грып і прастудныя захворванні. А калі раптам вы захварэлі – даведаемся, што трэба рабіць, каб хутчэй паправіцца.

У класс забягае Нязнайка, у незашпіленай куртцы, без шаліка. Гучна чыхае.

Нязнайка: Вітаю вас! Апчхі-апчхі-апчхі!

Настаўнік: Добры дзень! Будзь здаровы! Што ж гэта ты расчыхаўся? Да дзяцей: Як вы думаецце, чаму Нязнайка расчыхаўся? Што да гэтага прывяло? (Адказы дзяцей: Прастыў. Апранаўся не адпаведна надвор’ю.)

Настаўнік: Прыкметай чаго з’яўляюцца чыханне і насмарк? (Адказы дзяцей: Гэта прыкметы прастуды.). Да Нязнайкі: Ведаеш, Нязнайка, я думаю, што без доктара Пілюлькіна нам не абысціся. Тэлефануе доктару: Паважаны доктар, у нас захварэў Нязнайка. Прыязджайце, калі ласка, хутчэй!

Нязнайка: Не трэба доктара! Я не люблю дактароў! Я не хачу  рыцыны! 

Настаўнік: Дзеці, рыцына – гэта па-руску, касторка. 

Уваходзіць Пілюлькін.

Пілюлькін: Добры дзень! Хто ў вас хворы? Што здарылася?

Настаўнік: Вось наш Нязнайка не апранаўся адпаведна надвор’ю, прастудзіўся і захварэў.

Пілюлькін: Трэба тэрмінова завязаць марлевую павязку – а раптам гэта грып?! Так, хвораму трэба памерыць тэмпературу (ставіць градуснік).

Нязнайка (цытуе пераклад адной са шкодных парад Р.Остэра
):

Нізашто не дазваляйце 

Ставіць градуснік сабе, 

І таблетак не глытайце,

І не ешце парашкоў.

Хай баляць жывот і зубы,

Горла, вушы, галава –

Не лячыцеся ўсё роўна 

І не слухайце ўрача.

Настаўнік (працягвае):

Перастане біцца сэрца,

Ды затое пэўна ўжо

Не прылепяць вам гарчычнік

І ўкол не зробяць вам.

(да Нязнайкі): Нязнайка, ты хочаш, каб з табой такое здарылася? Дзеці, а вам падабаюцца такія парады? Ці трэба іх слухацца? (Адказы).

Нязнайка: Я хачу быць здаровым, каб пайсці гуляць. Стаўце ўжо градуснік.

Пілюлькін (да класа): Успомніце, калі ласка, колькі хвілін трэба трымаць градуснік? 

Якая тэмпература лічыцца нармальнай? (36,6°) Глядзіць на гадзіннік і дастае у Нязнайкі градуснік: Так, 37,5° - тэрмінова ў ложак! (Укладвае Нязнайку ў імправізаваны ложак і накрывае коўдрай).

Настаўнік: Дзеці, хто з вас калі-небудзь хварэў на прастуду? Успомніце, што вы тады адчувалі? (Адказы дзяцей: Боль у горле, гарачка, дрыжыкі, слабасць). Нязнайку трэба ляжаць, а мы з вамі ўстанем з-за партаў і трошкі адпачнём.

                          Фізкультхвілінка

Быць здаровым, хуткім, лоўкім

Дапаможа загартоўка,

Бег, скачкі, фізпадрыхтоўка

І спартыўная пляцоўка.

Настаўнік: Шаноўны доктар, а як нам лячыць нашага хворага?

Пілюлькін: Я прапісваю яму (дастае з сумкі лекі) парацэтамол пры высокай тэмпературы, кроплі ў нос і сіроп ад кашлю.

Нязнайка: Давайце, давайце сюды ўсе лекі. Я іх адразу з’ем і хуценька выздаравею.

Настаўнік: Дзеці, хіба можна прымаць лекі больш, чым прапісаў доктар? 

Нязнайка: А калі вельмі хочацца? А раптам яны салодкія? (Адказы дзяцей).

Настаўнік: Доктар, дзякуй Вам. Калі можаце, то затрымайцеся яшчэ і пагаварыце з намі пра прастудныя захворванні.

Пілюлькін: Згода. А ці ведаеце вы, дзе ў хатніх умовах павінны захоўвацца лекі? 

Нязнайка: Усюды, дзе заўгодна. Я іх зараз у свой ранец складу!

Адказы дзяцей: Лякарствы трэба захоўваць ў аптэчцы, у недаступным для малых месцы.

Настаўнік: А ці можна браць лякарствы самастойна?

Нязнайка: Канечне! Я вельмі самастойны!

Дзеці: Не! Лякарствы дае ўрач або бацькі, або іншыя дарослыя, якім даручана даглядаць хворага. Нельга браць лякарствы ў незнаёмых людзей.

Настаўнік: А чым яшчэ, акрамя аптэчных лекаў, можна лячыцца? Хто ў нас гатовы расказаць пра лекавыя расліны?

Дзеці выходзяць да дошкі. За спіной яны трымаюць малюнкі лекавых раслін.

Маліна (дзяўчынка): Маленькая паненачка

Схавалася ў цянёк,

Чырвоная сукеначка,

А беленькі пянёк.       

(Паказвае малюнак ягад маліны). Адвар з малінавых галінак і лісця, чай з малінавым варэннем – усё гэта цудоўныя жарапаніжаючыя сродкі.

 Рамонак: Стаяць у полі сястрычкі:

                 Жоўтыя кофты, белыя спаднічкі. (Рамонак)

Рамонкавым адварам добра паласкаць горла, акрамя таго рамонкавы чай паляпшае апетыт.

Календула: Настоем з маіх кветак

Лечаць рот і насаглотку.

А завуць мяне…

(Дзеці хорам): Наготкі.

Пілюлькін: Правільна! А па-навуковаму – календула. Настоем з сушаных аранжавых кветак трэба паласкаць горла пры ангіне.

 Цыбуля: На агародзе я расту.

Характар мой - гарачы: 

Куды я толькі ні прыду – 

Усе адразу плачуць.

Пілюлькін: Паплачуць і перастануць. Затое цыбуля забівае мікробы. Яе абавязкова трэба есці, каб не захварэць на грып.

Часнок: Адгадайце, хто я:

 Маленькі і горкі, цыбульчын брацік.

Еш мяне са шкваркай, у супе і ў салаце.

Пілюлькін: І не толькі есці, нават проста дыхаць часнаком карысна пры вірусных інфекцыях.

Бурак: А цяпер загадка пра мяне: 

Над зямлёй – трава,

А ў зямлі – чырвоная галава. (Бурак)

Разведзены вадой бураковы сок карысна капаць пры хранічным насмарку.

Бульба: А цяпер успомніць трэба:

Што завём мы другім хлебам?  (Бульба)

Правільна. Але гэта не толькі прадукт харчавання, з якога гатуюць смачныя стравы. Пры прастудзе яе выкарыстоўваюць для інгаляцый: накрыўшыся ручніком над каструляй, дыхаюць парай, што падымаецца над варанай бульбай.

Пілюлькін: Толькі трэба быць вельмі асцярожным і ўважлівым, каб не апячыся. Каструля павінна ўстойліва стаяць на стале.

Настаўнік: Ну як наш хворы? (Падыходзіць да Нязнайкі).

Нязнайка: У мяне ўжо нічога не баліць, але ад чаю з малінавым варэннем я б не адмовіўся.

Пілюлькін: Вы сёння многа даведаліся новага. Спадзяюся, вы зможаце выкарыстаць свае веды пры неабходнасці і дапамагчы іншым засцерагчыся прастудных захворванняў.  Мне пара ісці, але на развітанне я падару вам рэцэпты здароўя. (Раздае маляўнічыя рэцэпты).

Настаўнік: Нашы заняткі скончаны. Жадаю усім быць здаровымі і ніколі не хварэць!

	                        Рэцэпт

Калі ў вас насмарк, выцісніце свежы сок сталетніку і закапвайце па 5 кропель у кожную ноздру праз 2-3 гадзіны на працягу 3 дзён.

Калі ў вас пачынаецца грып, расцерці 5 сталовых лыжак сухіх ягад шыпшыны. Заліць 1 літрам халоднай вады. Кіпяціць 10 хвілін. Настойваць 10 гадзін. Піць па 1 шклянцы праз кожныя 2 гадзіны на працягу дня. Працягваць піць такі настой на працягу тыдня , паступова змяншаючы дозу.

Калі ў вас прастуда, вазьміце 2 чайныя лыжкі сухіх кветак ліпы, заліце шклянкай кіпеню, настойвайце 30 хвілін. Піце цёплым, лежачы ў ложку. Гэтым жа адварам можна паласкаць хворае горла.

